
TIJORAT BANKLARI AKTIVLARINI 
BOSHQARISHNING METODOLOGIK ASOSLARI
Ziyodullayev Sodiqjon Mamadillayevich
Termiz iqtisodiyot va servis universiteti 

Annotatsiya. O‘zbekiston Respublikasi tijorat banklari aktivlarini boshqarishning zamonaviy metodologik va amaliy aso-
slari tahlil qilingan. Tadqiqotning dolzarbligi bank tizimida amalga oshirilayotgan transformatsiya jarayonlari hamda xususiy 
sektor ulushini oshirishga qaratilgan davlat strategiyasi bilan asoslanadi. 2020–2025-yillarga mo‘ljallangan bank tizimini 
isloh qilish strategiyasi doirasida erishilgan natijalar, xususan, bank aktivlarining o‘sish dinamikasi, kredit portfeli tarkibi 
va likvidlik ko‘rsatkichlari statistik ma’lumotlar asosida baholangan. Shuningdek, aktivlarni boshqarishda qo‘llaniladigan 
GAP tahlili va Duration (davomiylik) usullari metodologik jihatdan o‘rganilib, ularni amaliyotga tatbiq etish imkoniyatlari 
tahlil qilingan. Tadqiqot natijasida bank aktivlari rentabelligini oshirish, muammoli kreditlar (NPL) ulushini optimallashtirish 
hamda raqamli texnologiyalar yordamida risklarni samarali boshqarishga qaratilgan ilmiy-amaliy tavsiyalar ishlab chiqil-
gan. Statistik tahlillar 2023–2024-yillardagi Markaziy bank hisobotlari hamda iqtisodiy tadqiqotlar markazlari ma’lumot-
lariga asoslangan. Olingan natijalar banklarning moliyaviy barqarorligini ta’minlash va aktivlar tarkibini optimallashtirishga 
xizmat qiladi.

Kalit so‘zlar: bank aktivlari, ALM, likvidlik, kredit portfeli, muammoli kreditlar (NPL), GAP tahlili, Duration, rentabellik, 
moliyaviy barqarorlik, bank islohotlari.

Аннотация. Проанализированы современные методологические и практические основы управления активами 
коммерческих банков Республики Узбекистан. Актуальность исследования обусловлена процессами 
трансформации банковской системы и государственной стратегией, направленной на увеличение доли частного 
сектора. В рамках стратегии реформирования банковской системы на 2020–2025 годы на основе статистических 
данных проведена оценка динамики роста банковских активов, структуры кредитного портфеля и показателей 
ликвидности. Методологически исследованы методы GAP-анализа и Duration (дюрации), применяемые 
при управлении активами, а также оценены возможности их практического использования. По результатам 
исследования разработаны научно-практические рекомендации, направленные на повышение рентабельности 
банковских активов, оптимизацию доли проблемных кредитов (NPL) и эффективное управление рисками с 
использованием цифровых технологий. Статистический анализ основан на отчетах Центрального банка за 
2023–2024 годы и материалах центров экономических исследований. Полученные результаты способствуют 
обеспечению финансовой устойчивости банков и оптимизации структуры их активов.

Ключевые слова: банковские активы, ALM, ликвидность, кредитный портфель, проблемные кредиты (NPL), 
GAP-анализ, Duration, рентабельность, финансовая устойчивость, банковские реформы.

Abstract. The modern methodological and practical foundations of asset management in the commercial banks of the 
Republic of Uzbekistan are analysed. The relevance of the study is determined by the ongoing transformation of the 
banking system and the state strategy aimed at increasing the share of the private sector. Within the framework of the 
2020–2025 banking sector reform strategy, the dynamics of bank asset growth, the structure of the loan portfolio, and 
liquidity indicators are evaluated on the basis of statistical data. In addition, the methodological aspects of GAP analysis 
and Duration techniques applied in asset management are examined, and their practical applicability is assessed. The 
findings provide scientific and practical recommendations aimed at improving the profitability of bank assets, optimising 
the share of non-performing loans (NPL), and enhancing risk management through digital technologies. The statistical 
analysis is based on the 2023–2024 reports of the Central Bank and data from economic research centres. The results 
contribute to strengthening the financial stability of banks and optimising the structure of their assets.

Keywords: bank assets, asset-liability management (ALM), liquidity, loan portfolio, non-performing loans (NPL), GAP 
analysis, Duration, profitability, financial stability, banking reforms.

K I R I S H
Zamonaviy bozor iqtisodiyoti sharoitida tijorat banklari nafaqat moliyaviy vositachi, balki butun iqtisodiy tizim 

barqarorligini ta’minlovchi asosiy subyektlar hisoblanadi. Bank aktivlarini samarali boshqarish ularning likvidliligi, 
to‘lov qobiliyati va rentabelligini belgilovchi eng muhim omillardan biridir. O‘zbekiston bank tizimida so‘nggi 
yillarda amalga oshirilayotgan keng ko‘lamli islohotlar, xususan, davlat ulushiga ega banklarni transformatsiya 
qilish va xususiylashtirish jarayonlari bank aktivlari tarkibini sifat jihatidan yangilashni taqozo etmoqda [1; 12-b.]. 
Global moliya bozoridagi noaniqliklar va raqamli texnologiyalarning jadal rivojlanishi aktivlarni boshqarishning 
an’anaviy usullarini zamonaviy va moslashuvchan metodologiyalar bilan takomillashtirish zaruratini yuzaga 
keltirmoqda.

O‘zbekiston Respublikasi Prezidentining 2020-yil 12-maydagi «2020–2025-yillarga mo‘ljallangan bank 
tizimini isloh qilish strategiyasi toʻgʻrisida»gi PF–5992-son1 Farmoni bilan tasdiqlangan  ushbu yo‘nalishdagi 
asosiy dasturilamal bo‘lib xizmat qilmoqda. Mazkur strategiyaning asosiy maqsadlaridan biri bank tizimi 
aktivlarida davlat ulushini bosqichma-bosqich kamaytirish hamda xususiy sektor ishtirokini kengaytirishdan 
iborat. 2024-yil holatiga ko‘ra, bank tizimi aktivlarining umumiy hajmi 650 trillion so‘mdan oshgan bo‘lib, bu 
ko‘rsatkich o‘tgan yillarga nisbatan barqaror o‘sish sur’atlarini namoyon etmoqda [2; 45-b.]. Shu bilan birga, 
aktivlar tarkibida kredit qo‘yilmalarining yuqori ulushi hamda ayrim banklarda muammoli aktivlar (NPL) bilan 
bog‘liq risklarni samarali boshqarish metodologik asoslarni yanada takomillashtirish zarurligini ko‘rsatadi.

Aktivlarni boshqarish (Asset Management) — bu bank resurslarini shunday joylashtirish jarayoniki, 
bunda bank o‘zining likvidlilik ehtiyojlarini qondirish bilan bir qatorda maksimal foyda olishni maqsad qiladi. 
Mazkur jarayon nafaqat kreditlashni, balki investitsiya portfelini, naqd pul mablag‘larini va boshqa moliyaviy 
vositalarni ham o‘z ichiga oladi. O‘zbekiston tijorat banklari uchun bugungi kunda foiz stavkalari riski hamda 
valyuta risklarini samarali boshqarish dolzarb masalalardan biri hisoblanadi. Shu sababli aktivlar va passivlarni 
integrallashgan holda boshqarish (ALM — Asset Liability Management) tamoyillarini chuqur o‘rganish va 
amaliyotga tatbiq etish muhim ahamiyat kasb etadi [3; 88-b.].

Metodologik nuqtai nazardan, bank aktivlarini boshqarishda resurslar manbalari va ularni joylashtirish 
muddatlari o‘rtasidagi muvozanatni saqlash asosiy vazifalardan biri hisoblanadi. O‘zbekiston banklari amaliyotida 
ayrim hollarda uzoq muddatli aktivlarning (investitsion kreditlar) qisqa muddatli passivlar (omonatlar) hisobidan 
moliyalashtirilishi likvidlik risklarini samarali boshqarishni yanada takomillashtirish zaruratini yuzaga keltiradi. 
Tadqiqotlar shuni ko‘rsatadiki, 2023-yil yakuni bo‘yicha bank tizimidagi jami aktivlarning qariyb 70 foizi kredit 
portfeliga to‘g‘ri kelgan bo‘lsa, jismoniy shaxslarga ajratilgan kreditlar ulushi sezilarli darajada oshib, 32 foizni 
tashkil etgan [4; 15-b.]. Mazkur holat banklarning chakana xizmatlar bozoridagi faolligi izchil ortib borayotganini 
ko‘rsatadi.

M A V Z U G A  O I D  A D A B I Y O T L A R  S H A R H I
Bank aktivlarini boshqarish nazariyasi iqtisodchi olimlar tomonidan uzoq vaqtdan buyon o‘rganib 

kelinmoqda. G‘arb iqtisodiy maktabi vakillaridan P. Rose va S. Marquis o‘z tadqiqotlarida aktivlarni boshqarishni 
likvidlilik va rentabellik o‘rtasidagi doimiy muvozanatni ta’minlash jarayoni sifatida tavsiflaydilar. Ularning fikricha, 
bank strategiyasi o‘zgaruvchan foiz stavkalari sharoitida aktivlar va passivlarning sezgirligini (sensitivity) 
muvofiqlashtirishga qaratilishi lozim [5; 210-b.]. F. Mishkin esa bank aktivlari sifatini baholashda asimmetrik 
axborot nazariyasini ilgari surib, kredit risklarini minimallashtirishda skoring tizimlarining ahamiyatini alohida 
ta’kidlaydi. Xalqaro amaliyotda aktivlarni boshqarishda qo‘llaniladigan ALM (Asset–Liability Management) 
modellari banklarning uzoq muddatli barqarorligini ta’minlashning asosiy vositalaridan biri sifatida e’tirof etiladi.

O‘zbekistonlik iqtisodchi olimlar, jumladan, Sh. Abdullayeva, A. Karimov va F. Muljanovlar ham tijorat 
banklari aktivlarini boshqarishning o‘ziga xos xususiyatlarini tadqiq etganlar. Sh. Abdullayeva o‘z ishlarida bank 
likvidliligini boshqarishda Markaziy bankning prudensial me’yorlariga rioya qilish bilan bir qatorda, banklarning 
ichki likvidlilik siyosatini takomillashtirish zarurligini ko‘rsatib o‘tgan [6; 145-b.]. So‘nggi yillardagi tadqiqotlarda 
bank aktivlarini raqamlashtirish hamda masofaviy xizmatlar orqali aktiv operatsiyalarini kengaytirish masalalari 
alohida e’tibor qaratilayotgan yo‘nalishlardan biri hisoblanadi. Shu bilan birga, mahalliy adabiyotlarda bank 
aktivlari tarkibini diversifikatsiya qilishda qimmatli qog‘ozlar bozorining o‘rni va xalqaro moliya bozorlariga 
chiqish strategiyalarini yanada chuqurroq yoritish imkoniyatlari mavjud. Mazkur tadqiqot ushbu yo‘nalishdagi 
ilmiy qarashlarni boyitishga qaratilgan.

1	  O‘zbekiston Respublikasi Prezidentining 2020-yil 12-maydagi «2020–2025-yillarga mo‘ljallangan bank tizimini isloh qilish 
strategiyasi toʻgʻrisida»gi PF–5992-son Farmoni: https://lex.uz/docs/-4811025 

T A D Q I Q O T  M E T O D O L O G I YA S I
Tadqiqot jarayonida bank aktivlarini boshqarish samaradorligini baholash uchun kompleks metodologik 

yondashuv qo‘llanildi. Birinchi navbatda, miqdoriy tahlil usuli yordamida O‘zbekiston bank tizimining 
2020–2024-yillardagi asosiy ko‘rsatkichlari, jumladan, jami aktivlar, kredit portfeli va kapital monandliligi 
dinamikasi o‘rganildi. Ma’lumotlar manbai sifatida O‘zbekiston Respublikasi Markaziy bankining statistik 
byulletenlari hamda tijorat banklarining yillik moliyaviy hisobotlaridan foydalanildi. Shuningdek, banklar 
faoliyatini guruhlash usuli qo‘llanilib, davlat ulushiga ega banklar va xususiy banklar o‘rtasidagi aktivlar o‘sish 
sur’atlari qiyosiy tahlil qilindi.

Metodologiyaning muhim qismini GAP tahlili (farqlar tahlili) tashkil etadi. Ushbu usul yordamida bank 
aktivlari va passivlarining foiz stavkalari o‘zgarishiga nisbatan sezgirligi tahlil qilindi. GAP tahlili bankning sof 
foizli daromadi (NII) o‘zgarishini prognoz qilish imkonini beradi. Bundan tashqari, aktivlarning o‘rtacha muddati 
va qiymatini baholash uchun Duration (davomiylik) usuli qo‘llanildi. Mazkur usul bank balansidagi aktivlar 
va passivlar muddatlari o‘rtasidagi nomuvofiqlikni (maturity mismatch) aniqlash hamda foiz riskini samarali 
boshqarish bo‘yicha qarorlar qabul qilishga yordam beradi [7; 56-b.].

Shuningdek, bank bozoridagi konsentratsiya darajasini aniqlash uchun Herfindahl–Hirschman indeksi 
(HHI) bo‘yicha hisob-kitoblar amalga oshirildi. Tadqiqotda sifat tahlili usuli sifatida SWOT-tahlil ham qo‘llanilib, 
O‘zbekiston banklarida aktivlarni boshqarishning kuchli va rivojlantirish imkoniyatiga ega jihatlari, mavjud 
imkoniyatlari hamda ehtimoliy xatarlari baholandi. Barcha hisob-kitoblar va xulosalar IFRS xalqaro moliyaviy 
hisobot standartlari hamda Bazel qo‘mitasi tavsiyalariga muvofiq holda amalga oshirildi.

T A H L I L  V A  N A T I J A L A R
O‘zbekiston bank tizimida aktivlar dinamikasini tahlil qilish shuni ko‘rsatadiki, so‘nggi besh yilda jami 

aktivlar hajmi barqaror ravishda o‘sib bormoqda. 2025-yil 1-mart holatiga ko‘ra, bank tizimining jami aktivlari 
648,6 trillion so‘mni tashkil etgan. Garchi o‘sish sur’ati o‘tgan yillardagi (20–30 %) ko‘rsatkichlarga nisbatan 
biroz sekinlashib, 15,4 %ni tashkil etgan bo‘lsa-da, bu holat iqtisodiyotdagi real o‘sish va pul-kredit siyosatining 
takomillashuvi bilan izohlanadi. Aktivlar tarkibining asosiy qismini kredit portfeli egallab kelmoqda va uning 
ulushi jami aktivlarning taxminan 70,1 foizini tashkil etadi.

Bank tizimida davlat va xususiy sektor o‘rtasidagi aktivlar taqsimoti transformatsiya jarayonlarining 
izchil amalga oshirilayotganini ko‘rsatadi. Hozirda davlat ulushiga ega 10 ta bank hissasiga jami aktivlarning 
67,4 foizi to‘g‘ri kelmoqda. Shu bilan birga, xususiy banklarning o‘sish sur’ati (28 %) davlat banklariga (17 
%) nisbatan yuqoriroq ekani bank bozorida raqobat muhiti izchil rivojlanayotganidan dalolat beradi. Ayniqsa, 
TBC Bank, Kapitalbank va Hamkorbank kabi xususiy banklar aktivlarini chakana xizmatlar hamda raqamli 
texnologiyalar hisobiga jadal kengaytirmoqda.

1-jadval. 
O‘zbekiston tijorat banklari aktivlarining asosiy ko‘rsatkichlari (2025-yil 1-yanvar holatiga)

Ko‘rsatkichlar Jami, mlrd so‘m Davlat banklari ulushi, % Xususiy banklar ulushi, %
Jami aktivlar 652 157 68,0 32,0
Jami kreditlar 471 406 71,0 29,0
Jami kapital 97 079 65,0 35,0

Jami depozitlar 241 687 51,0 49,0
Sof foyda 12 380 50,3 49,7

Jadval ma’lumotlaridan ko‘rinib turibdiki, davlat banklari aktivlar va kreditlar bo‘yicha yetakchi ulushni 
saqlab qolayotgan bo‘lsa-da, xususiy banklar depozitlarni jalb qilish va foyda olish bo‘yicha deyarli teng 
ulushga ega bo‘lib bormoqda. Bu holat xususiy banklarning aktivlarni boshqarish samaradorligi izchil ortib 
borayotganini ko‘rsatadi. Aktivlar rentabelligi (ROA) o‘rtacha 2,6 foizni, kapital rentabelligi (ROE) esa 14,2 
foizni tashkil etmoqda [8; 12-b.].

Aktivlar sifatini baholashda muammoli kreditlar (NPL) ulushi muhim indikator hisoblanadi. 2025-yil 
boshida NPL ulushi o‘rtacha 4–5 % atrofida saqlanib qolgan. Aktivlar tarkibida likvid aktivlar (naqd pul va 
Markaziy bankdagi hisobvaraqlar) ulushini saqlash banklar uchun muhim prudensial talab hisoblanadi. Hozirgi 
kunda banklarning likvidlilikni qoplash koeffitsienti (LCR) va sof barqaror moliyalashtirish koeffitsienti (NSFR) 
belgilangan me’yorlardan yuqori darajada saqlanmoqda.

Aktivlarni boshqarishda qo‘llanilgan GAP tahlili natijalari shuni ko‘rsatdiki, O‘zbekiston banklarining 
aksariyati ijobiy GAP holatida, ya’ni foiz stavkalariga sezgir aktivlar (RSA) sezgir passivlardan (RSL) ko‘proq. 

Bu holat bozor foiz stavkalari oshgan taqdirda banklarning sof foizli daromadi o‘sishiga xizmat qiladi. Shu bilan 
birga, inflyatsiya darajasining pasayishi va Markaziy bank asosiy stavkasining pasaytirilishi sharoitida foizli 
daromadlarni samarali boshqarish muhim ahamiyat kasb etadi. Shuning uchun aktivlar portfelini o‘zgaruvchan 
foiz stavkalari ta’siridan himoya qilish maqsadida derivativ moliyaviy vositalardan foydalanish amaliyotini 
yanada takomillashtirish maqsadga muvofiq.

Aktivlar tarkibida qimmatli qog‘ozlarning ulushi hozirgi kunda 5–8 % atrofida shakllangan. Rivojlangan 
mamlakatlarda ushbu ko‘rsatkich 20–25 %gacha yetadi. O‘zbekiston banklari uchun davlat obligatsiyalari 
va korporativ qimmatli qog‘ozlar bozorida faol ishtirok etish aktivlarni diversifikatsiya qilish hamda likvidlikni 
boshqarish imkoniyatlarini yanada kengaytiradi. Tadqiqot natijalari shuni ko‘rsatdiki, aktivlarni boshqarishda 
raqamli transformatsiyaga investitsiya kiritgan banklar operatsion xarajatlarni 15–20 foizga qisqartirishga 
erishgan.

Olingan natijalar shuni ko‘rsatadiki, O‘zbekiston tijorat banklari aktivlarini boshqarishda ekstensiv o‘sish 
modelidan intensiv rivojlanish modeliga bosqichma-bosqich o‘tmoqda. 1-jadval ma’lumotlari bank tizimida 
konsentratsiya darajasi hali ham nisbatan yuqoriligini (7 ta yirik bank jami aktivlarning 80 %iga egalik 
qiladi) ko‘rsatsa-da, HHI ko‘rsatkichining 863 birlikka (2024-yil 2-chorak) pasaygani raqobat muhitining izchil 
rivojlanayotganidan dalolat beradi. Bunday sharoitda banklar uchun aktivlar rentabelligini (ROA) barqaror 
darajada saqlash muhim vazifalardan biri hisoblanadi. Xususiy banklarning depozit bozoridagi ulushi 49 foizga 
yetgani ularning aktivlarini ko‘proq bozor resurslari hisobidan shakllantirayotganini ko‘rsatadi. Bu esa ularning 
moliyaviy mustaqilligini yanada mustahkamlashga xizmat qiladi.

GAP tahlili natijalariga ko‘ra, aktivlar va passivlar muddatlari o‘rtasidagi muvozanatni ta’minlash banklar 
uchun ustuvor yo‘nalishlardan biri bo‘lib qolmoqda. Ko‘pgina banklar uzoq muddatli kreditlarni (masalan, 
ipoteka yoki sanoat kreditlari) qisqa muddatli resurslar hisobidan moliyalashtirmoqda. Mazkur holat likvidlik 
risklarini samarali boshqarish mexanizmlarini yanada takomillashtirish zarurligini ko‘rsatadi. Tadqiqot natijalari 
Duration (davomiylik) usulini kengroq qo‘llash orqali aktivlar qiymatining foiz stavkalariga nisbatan elastikligini 
kamaytirish mumkinligini ko‘rsatdi. Shuningdek, NPL darajasini samarali boshqarish maqsadida banklar 
kreditlash jarayonida nafaqat ta’minotga, balki qarz oluvchining pul oqimlari (cash flow) tahliliga ham alohida 
e’tibor qaratishlari maqsadga muvofiq.

Raqamli bank xizmatlarining rivojlanishi aktivlarni boshqarishning yangi metodologik yo‘nalishlarini 
shakllantirmoqda. Bugungi kunda mikrokreditlar va onlayn overdraftlar aktivlar tarkibida sezilarli ulushni 
egallamoqda. Ushbu aktivlar yuqori rentabellik salohiyatiga ega bo‘lishi bilan birga, risklarni samarali 
boshqarishni ham talab etadi. Shu sababli banklarda sun’iy intellektga asoslangan risk-menejment tizimlarini 
joriy etish muhim ahamiyat kasb etadi. Shuningdek, ESG (Environmental, Social and Governance) 
tamoyillarini aktivlarni joylashtirish jarayonida hisobga olish xalqaro investorlarni jalb etish hamda bank 
tizimining uzoq muddatli barqaror rivojlanishini ta’minlashda muhim omillardan biri hisoblanadi.

X U L O S A  V A  T A K L I F L A R
Tijorat banklari aktivlarini boshqarishning metodologik va amaliy asoslarini takomillashtirish bo‘yicha 

o‘tkazilgan tadqiqot natijasida quyidagi xulosalarga kelindi.
Birinchidan, O‘zbekiston bank tizimi aktivlari barqaror o‘sish sur’atlarini namoyon etmoqda. Shu bilan 

birga, aktivlar tarkibida davlat banklarining ulushi salmoqli o‘rinni egallab kelmoqda. Islohotlar doirasida xususiy 
sektor ulushini yanada kengaytirish hamda davlat banklarini xususiylashtirish jarayonlarini izchil davom ettirish 
bank bozorida sog‘lom raqobatni rivojlantirish va aktivlarni boshqarish samaradorligini yanada oshirishga 
xizmat qiladi.

Ikkinchidan, banklarda aktivlar va passivlar muddatlari o‘rtasidagi nomuvofiqlikni (mismatch) kamaytirish 
maqsadida Duration va GAP tahlili kabi zamonaviy usullardan foydalanish ko‘lamini kengaytirish maqsadga 
muvofiq. Mazkur yondashuv banklarga foiz stavkalari o‘zgarishi natijasida yuzaga kelishi mumkin bo‘lgan 
moliyaviy ta’sirlarni oldindan baholash va samarali boshqarish imkonini beradi. Shuningdek, Markaziy bank 
tomonidan ushbu usullarni prudensial hisobot tizimiga bosqichma-bosqich integratsiya qilish tavsiya etiladi.

Uchinchidan, aktivlar sifatini yanada yaxshilash va NPL darajasini samarali boshqarish maqsadida banklar 
kredit risklarini baholashda zamonaviy skoring modellari hamda sun’iy intellekt texnologiyalaridan kengroq 
foydalanishlari maqsadga muvofiq. Shuningdek, aktivlar portfelini diversifikatsiya qilish maqsadida banklarning 
qimmatli qog‘ozlar bozori va xalqaro moliya bozorlaridagi faolligini kengaytirish hamda investitsiya portfeli 
ulushini 15–20 foizgacha oshirish istiqbolli yo‘nalishlardan biri hisoblanadi.

To‘rtinchidan, banklar o‘z aktivlarini boshqarish strategiyasini ESG (Environmental, Social and 
Governance) mezonlari asosida takomillashtirishlari maqsadga muvofiq. «Yashil iqtisodiyot» loyihalarini 
moliyalashtirish nafaqat ijtimoiy mas’uliyatni mustahkamlashga, balki banklar uchun barqaror va istiqbolli 

aktivlar bazasini kengaytirishga ham xizmat qiladi. Raqamli transformatsiya jarayonlari esa operatsion 
samaradorlikni oshirish hamda mijozlarga yo‘naltirilgan aktiv operatsiyalarini rivojlantirishning muhim 
omillaridan biri hisoblanadi.

